
AGINDUA, Bigarren Lehendakariorde eta Ekonomia, Lan eta Enpleguko Sailburuarena, 

2025eko urtarrilaren 15ekoa, zeinaren bidez aldatzen baita Suspertze, Transformazio 

eta Erresilientzia Plana gauzatzeko iruzurraren, interes-gatazkaren, finantzaketa 

bikoitzaren eta estatu-laguntzen eta ingurumenari egindako kalte ez-esanguratsuaren 

betekizunak betetzeko neurrien plana. 

 

Europako Parlamentuaren eta Kontseiluaren 2021eko otsailaren 12ko 2021/241 (EB) 

Erregelamenduak, Suspertze eta Erresilientzia Mekanismoa ezartzen duenak, 22. artikuluan 

xedatzen du estatu kideen betebeharra dela Europar Batasunaren finantza-interesak babestea, 

baita iruzurra, ustelkeria eta interes-gatazkak prebenitzeko, detektatzeko eta zuzentzeko neurri 

egokiak hartzea ere. 

Bestalde, Suspertze, Transformazio eta Erresilientzia Planaren kudeaketa-sistema eratzen duen 

irailaren 29ko HFP/1030/2021 Aginduak 6. artikuluan eskatzen du iruzurraren aurkako neurrien 

plan bat idaztea Suspertze eta Erresilientzia Mekanismoaren funtsak kudeatzen dituen erakunde 

bakoitzarentzat, iruzurra, ustelkeria eta interes-gatazkak prebenitu, detektatu eta zuzentzen 

direla bermatzeko. 

Gobernu Kontseiluak, 2022ko martxoaren 29an egindako bilkuran, Suspertze, Transformazio eta 

Erresilientzia Plana gauzatzean iruzurraren, interes-gatazkaren, finantzaketa bikoitzaren eta 

estatu-laguntzen eta ingurumenerako kalte ez-esanguratsuaren betekizunak estaltzeko neurrien 

plana onartzeko erabakia hartu zuen. 

Akordio horren bosgarren atalak aurreikusten du Ekonomia eta Ogasuneko sailburuari 

eskuordetzea «Suspertze, Transformazio eta Erresilientzia Plana gauzatzean iruzurraren, interes-

gatazkaren, finantzaketa bikoitzaren eta estatu-laguntzen eta ingurumenari eragindako kalte ez-

esanguratsuaren betekizunak estaltzeko neurrien planaren balizko aldaketak onartzeko». 

Jatorrizko testua hiru aldiz aldatu da, lehenengoa, Planaren aplikazio-eremua egokitzeko; horrela, 

ez da nahitaezkoa izango haren aplikazioa zabaltzea Suspertze eta Erresilientzia Mekanismoaren 

finantzaketa-funtsak Eusko Jaurlaritzaren bidez jasotzen dituzten foru- eta toki-sektore publikoko 

administrazio eta erakundeetara, baldin eta Suspertze, Transformazio eta Erresilientzia Planaren 

araudi erregulatzailearen arabera onartutako iruzurraren aurkako plan bat badute. Bigarrenak, 

urtarrilaren 24ko HFP/55/2023 Agindua indarrean jarri ondoren (Suspertze, Transformazio eta 

Erresilientzia Plana betearazten duten prozeduretako interes-gatazkaren arriskuaren analisi 

sistematikoari buruzkoa), Suspertze, Transformazio eta Erresilientzia Plana betearazten duten 

dirulaguntza- eta kontratazio-prozeduretako interes-gatazkaren arriskuaren analisi sistematiko 

bat ezarri du, data mining tresna informatiko batean oinarritua eta egoitza Espainiako Zerga 

Administrazioko Estatu Agentzian duena. Hirugarrenak iruzur-arriskuaren autoebaluazioak 

egiteko eta onartzeko prozedura eguneratzen du. Autoebaluazio horietan diziplina anitzeko talde 

batek parte hartuko du, bai eta interes-gatazkaren eta finantzaketa bikoitzaren ataletako prozesu 

batzuk ere». 

Ekonomia, Lan eta Enplegu Sailaren egitura organikoa eta funtzionala ezartzen duen azaroaren 

5eko 323/2024 Dekretua (2024ko azaroaren 21eko EHAA, 227. zk.) indarrean jarri zenean, 

Ekonomia Sailburuordetzak, Ekonomia, Lan eta Enpleguko sailburuaren zuzendaritzapean, 

Suspertze eta Erresilientzia Funts Europarren koordinazio- eta jarraipen-arloan sailari esleitutako 

eginkizunak beteko ditu. 

Era berean, Plangintza eta Egiturazkoak ez diren Funtsen Zuzendaritzari esleitzen zaizkio, besteak 

beste, koordinazio-organo, -batzorde eta -lantaldeetako ordezkaritza-eginkizunak, bai eta 

iruzurraren aurkako planak berrikusteko gainbegiratze-lanak eta, hala badagokio, laguntza-lanak 

ere, eta plan horiek gauzatzearen eta betetzearen jarraipena koordinatzea. 

Ikusi dugu laugarren aldaketa bat egin behar dela bandera gorrien katalogoa Kontrol 

Ekonomikoko Organoak zirkular baten bidez argitaratutako gomendioetara egokitzeko. 

Horregatik, kontratazioaren arloko bandera gorriak egiaztatzeko zerrenda eguneratu da, eta 

kontratua izapidetzeko fasearen arabera sailkatu dira. Azkenik, legegintzako erreferentzia gisa 

sartu da Euskal Enplegu Publikoari buruzko abenduaren 1eko 11/2022 Legea, enplegatu publikoen 

jokabide-kode etikoa arautzeari dagokionez. 

 

Horiek horrela, honako hau, 

EBATZI DUT: 

Lehenengoa. Suspertze, Transformazio eta Erresilientzia Plana gauzatzean eskatzen diren 

iruzurraren aurkako betekizunak, interes-gatazka, finantzaketa bikoitza eta estatu-laguntzak eta 

ingurumenari eragindako kalte ez-esanguratsua estaltzeko neurrien plana aldatzea. 

 

Bat. Aldatu egiten da IV. eranskineko 9.4 apartatua, «Adierazleen katalogoa (bandera 

gorriak )», eta honela geratzen da idatzita: 

9.4  IV. eranskina. Adierazleen katalogoa (bandera gorriak)) 

Bandera gorriak alarma-seinaleak, pistak edo iruzur-zantzuak dira. Bandera gorri bat 

egoteak ez du esan nahi nahitaez iruzurra dagoenik, baina adierazten du jarduera-eremu 

jakin batek arreta gehigarria behar duela iruzur potentzial bat baztertzeko edo 

berresteko. 

Jarraian, "Bandera Gorriak Egiaztatzeko Zerrenda" zerrendatzen da, tresna juridikoaren 

arabera sailkatuta eta, aldi berean, iruzurrak izan daitezkeen jardueren tipologiaren 

arabera.  

Kontratazioan, bete beharreko zerrendako galderetan, kontuan hartu behar da 

kontratua zein fasetan dagoen, dela lizitazio- edo exekuzio-fasean. 

 

Kontratuaren lizitazio-fasea 

 

1. IRUZURRA KONTRATUETAN ETA KONTRATAZIO PUBLIKOAN 

1.1. Ustelkeria, eroskeria eta legez kanpoko komisioak 

DESKRIBAPENA: 

Legez kanpoko eroskeriak eta komisioak dira «baliozko gauzaren bat» ematea edo 

jasotzea, administrazio-egintza batean edo enpresa-erabaki batean eragiteko. 

IRUZURRAREN ADIERAZLEAK: 

• Gizarte-harreman estua dago langile kontratatzaile baten eta zerbitzu-emaile edo 

hornitzaile baten artean. 

• Kontratuetan, agiririk gabeko aldaketak edo maiz gertatzen dira, eta haien balioa 

handitzen dute. 

• Enplegatu kontratatzailearen ondarea azalpenik gabe edo bat-batean handitzen da. 

• Kontratatzaileren batek kanpo-negozio ezkutua du. 

• Kontratistak ospea du legez kanpoko komisioak ordaintzeko sektorean. 

• Kontratatzaileren batek uko egiten badio kontratazio publikoarekin loturarik ez duen 

lanpostu baterako sustapenari. 

• Langile kontratatzaileren batek ez du interes-gatazkarik ez dagoelako adierazpena 

aurkeztu edo bete. 

1.2. Interés-gatazka 

DESKRIBAPENA: 

Erakunde kontratistako langile batek kontratu batean estalitako finantza-interesen bat 

duenean, interes-gatazkarik sortzen da. 

IRUZURRAREN ADIERAZLEAK: 

• Langile kontratatzaileren batek ez du interes-gatazkarik ez dagoelako adierazpena 

aurkeztu edo bete. 

• Langile kontratatzaileren batek beste negozio bat zuzentzen duela dirudi, edo 

lehiakide izan daitekeen sozietate batean lan egiten duten senideak ditu. 

• Prozedura negoziatua aukeratzen da, nahiz eta prozedura irekia egin daitekeen. 

• Kontratistaren batek azaldu gabeko faboritismoa edo ezohikoa ez den faboritismoa 

baliatzen du. Etengabe onartzen da lan garestia, kalitate gutxikoa eta abar. 

• Kontratatzaileren batek uko egiten badio kontratazio publikoarekin loturarik ez duen 

lanpostu baterako sustapenari. 

• Sozializazioa dago kontratazioaz arduratzen den langile baten eta zerbitzu edo 

produktuen hornitzaile baten artean. 

• Kontratazioaren ardura duen langilearen aberastasuna edo bizi-maila azalpenik gabe 

edo bat-batean handitzea. 

• Lizitazioko dokumentuak idazteaz arduratzen den pertsonak edo goi-funtzionario 

batek behin eta berriz kontratatzen du kanpoko enpresa bat, dokumentazioa idazten 

laguntzeko, beharrezkoa ez bada ere. 

• Kontratazio-organoko langileren batek lehiaketan parte har dezakeen enpresa 

batentzat lan egin du kontratazio-organoan sartu aurretik. 

1.3. Lizitatzaile baten aldeko zehaztapenak eta baldintza-agiriak 

DESKRIBAPENA: 

Baldintza-agiriek lizitatzaile jakin baten kualifikazioetara egokitutako zehaztapenak 

dituzte, edo lizitatzaile bakar batek bete ditzakeenak. 

IRUZURRAREN ADIERAZLEAK: 

• Eskaintza bakarra edo eskaintza-kopuru anormalki baxua aurkeztu da, lizitaziorako 

aukera emanez; 

• Baldintza-agirietako preskripzioak nabarmen murriztaileagoak edo orokorragoak 

dira antzeko aurretiazko prozeduretan onartutakoak baino; 

• Ohikoak ez diren edo arrazoizkoak ez diren zehaztapenak daude; 

• Antzekotasun handia dago prozeduraren plegu gidarien eta kontratista irabazlearen 

produktu edo zerbitzuen artean; 

• Beste lizitatzaile batzuen kexak daude; 

• Hornitzaile berari esleipen asko egiten zaizkio; 

• Harreman edo harreman pertsonalak daude kontratatzaileen eta lizitatzaile batzuen 

artean; 

• Botere adjudikatzaileak marka jakin bateko produktu bat definitzen du produktu 

generiko baten ordez. 

1.4. Kolusiozko lizitazioak 

DESKRIBAPENA:  

Eremu geografiko edo eskualde bateko edo industria-sektore jakin bateko kontratista 

batzuk lehiari aurre egiteko eta prezioak zenbait lizitazio-kolusio-mekanismoren bidez 

igotzeko eratzen dira.. 

IRUZURRAREN ADIERAZLEAK: 

• Esleipendunak lizitatzaile galtzaileak azpikontratatzen ditu; 

• Lizitatzaile guztiek prezio altuak etengabe eskaintzen dituzte; 

• Eskaintza irabazlea altuegia da aurreikusitako kostuekin, prezio publikoen 

zerrendekin, industriako antzeko obra edo zerbitzuekin edo batez besteko 

zerbitzuekin, edo merkatuko erreferentziako prezioekin alderatuta; 

• Eskaintzen prezioak bat-batean jaisten dira lizitatzaile berriek prozeduran parte 

hartzen dutenea; 

• Esleipendunak eskualdearen, lan motaren eta obra motaren arabera 

banatzen/txandakatzen dira; 

• Ezohiko eskaintzen ereduak daude. Adibidez, eskaintzek beherapen-ehuneko 

zehatzak dituzte, eskaintza irabazlea prezio onargarrien atalasearen azpian dago, 

zehazki kontratuaren aurrekontuari eskaintzen zaio, eskaintzen prezioak altuegiak 

dira, hurbilegiak, oso desberdinak, zenbaki biribilak, osatugabeak eta abar. 

1.5. Datuak iragaztea 

DESKRIBAPENA:  

Kontratazioaz, proiektua diseinatzeaz edo eskaintzak ebaluatzeaz arduratzen diren 

langileek isilpeko informazioa iragazten dute, lizitatzaile bati proposamen tekniko edo 

finantzario bat egiten laguntzek. 

IRUZURRAREN ADIERAZLEAK: 

•  Eskaintzaren bat lehenago ireki da; 

• Eskaintza ekonomiko irabazlea hurrengoaren azpitik dago; 

• Lizitazio-prozeduren kontrola eskasa da; adibidez, epeak ez dira aplikatzen; 

• Eskaintza berantiarrak onartzen dira; 

• Aurkeztutako azken eskaintza baxuena da; 

• Eskaintza guztiak baztertu egiten dira, eta kontratua berriz ere lizitaziora ateratzen 

da. 

1.6. Aurkeztutako eskaintzak manipulatzea 

DESKRIBAPENA:  

Kontratazioko langileek jasotako eskaintzak manipulatzen dituzte kontratista jakin bat 

hautatzen dela ziurtatzeko (eskaintzak aldatzen, «galtzen», zehaztapenetan ustezko 

akatsak daudelako baliogabetzen, etab.). 

IRUZURRAREN ADIERAZLEAK: 

• Eskaintzak jaso ondoren, horiek aldatu izanaren zantzuak daude; 

• Lizitatzaileen kexak daude; 

• Lizitazio-prozesuak ez daude behar bezala kontrolatuta eta/edo desegokiak dira; 

• Eskaintzak baztertu dira akatsengatik; 

• Gaituta dagoen eta zalantzazko arrazoiengatik baztertu den lizitatzaileren bat dago; 

• Prozedura ez zen esleitu, eta berriz egin zen deialdia, nahiz eta eskatutako gutxieneko 

kopurua baino eskaintza gutxiago jaso. 

1.7. Gastua zatikatzea 

DESKRIBAPENA: 

Kontratatzaileek bi eskaera edo kontratu edo gehiagotan zatitzen dute erosketa bat, 

lehia edo goi-mailako zuzendarien berrikuspenak saihesteko. 

IRUZURRAREN ADIERAZLEAK: 

• Antzeko xedea duten bi eskurapen edo gehiago ikusten dira, esleipendun berberari 

egindakoak, zuzeneko esleipen-prozedurak erabiltzeko onartutako mugen azpitik; 

• Erosketa sekuentzialak lizitazioen publizitatea egiteko betebeharraren atalaseen 

azpitik daude; 

•  Erosketak justifikaziorik gabe bereizten dira; adibidez, eskulanerako eta 

materialetarako bereizitako kontratuak, biak lizitazio-atalase irekien azpitik. 

1.8. Prezioak modu desegokian finkatzea 

DESKRIBAPENA:  

Prezioak modu desegokian finkatzen dira kontratistak bere prezio-proposamenetan 

kostuei edo prezioak finkatzeari buruzko datu eguneratuak, osoak eta zehatzak ematen 

ez dituenean, eta horrek kontratua garestitzea dakar. 

IRUZURRAREN ADIERAZLEAK: 

• Kontratistaren batek uko egin dio kostuen egiaztagiriak aurkezteari, atzeratu egin du 

haien entrega edo ez da gai horiek aurkezteko; 

• Kontratistaren batek dokumentazio desegokia edo osatugabea aurkeztu du; 

• Prezioak finkatzeari buruzko informazioa zaharkitua dago; 

• Prezioek altuak dirudite antzeko kontratuekin, prezioen zerrendekin edo sektoreko 

batez besteko prezioekin alderatuta. 

 

Kontratua gauzatzeko fasea 

 

1.9. Gehigarritasun-printzipioa ez betetzea 

DESKRIBAPENA:  

Kontratua funts biren edo gehiagoren bidez finantzatzen da, eta irabazi edo gehiegizko 

finantzaketa gertatzen da. 

IRUZURRAREN ADIERAZLEAK: 

• Eragiketen baterako finantzaketa gehiegizkoa da; 

• Proiektu bera finantzatzen duten hainbat kofinantzatzaile daude. 

1.10. Kontratua ez formalizatzea 

DESKRIBAPENA:  

Kontratuaren formalizazioan izandako irregulartasunak, lizitazioaren baldintzetara 

zehatz-mehatz egokitzen ez direnak edo esleipenaren baldintzak aldatzen dituztenak. 

IRUZURRAREN ADIERAZLEAK: 

• Formalizatutako kontratuak esleipenaren baldintzak aldatzen ditu; 

• Justifikaziorik gabeko atzerapenak daude kontratazio-organoak eta esleipendunak 

kontratua sinatzek; 

• Formalizazio-iragarkia ez argitaratzea. 

1.11. Kontratuen nahasketa 

DESKRIBAPENA:  

Antzeko eskaerak dituen kontratista batek kostu berak kargatzen ditu, eta horrek 

gehiegizko fakturazioa eragiten du. 

IRUZURRAREN ADIERAZLEAK: 

• Antzeko fakturak aurkezten dira hainbat zeregin edo kontraturen esparruan; 

• Kontratista berak aldi berean ataza bat baino gehiago fakturatzen baditu. 

1.12. Kostuak bidegabe lotzea 

DESKRIBAPENA:  

Kontratista batek nahita egiten du iruzur kostu onartezinak edo arrazoizkoak ez direnak 

kargatuz, edo kontratu bati zuzenean edo zeharka esleitu ezin zaizkion kostuak kargatuz. 

Lan-kostuek aukera gehiago dute behar ez bezala kargatzeko material-kostuek baino, 

teorian langile baten lana edozein kontratutan karga daitekeelako. 

IRUZURRAREN ADIERAZLEAK: 

• Kontratuaren aurrerabidearekin bat ez datozen lan-kargak esleitzen dira; 

• Aldaketa nabarmenak daude ordutegi-fitxetan; 

• Gehiegizko lan-kargak edo ohikoa ez den lan-kargak esleitzen dira; 

• Ordutegi-fitxetan aldaketa nabarmenak daude; 

• Ezinezkoa da ordutegi-fitxak aurkitzea; 

• Material-kostu berak kontratu bati baino gehiagori esleitzen zaizkio; 

• Zeharkako kostuak zuzeneko kostu gisa esleitzen dira. 

1.13. Kontratuaren zehaztapenak ez betetzea 

DESKRIBAPENA:  

Kontratuaren zehaztapenak betetzen ez dituzten eta haiek bete dituztela itxura egiten 

duten kontratistek iruzurra egiten dute. 

IRUZURRAREN ADIERAZLEAK: 

• Kalitatea eta/edo emaitzak txarrak dira eta/edo erreklamazio asko daude; 

• Egiaztapenen emaitzak ez datoz bat kontratuaren zehaztapenekin; 

• Probak eta ikuskapenak ziurtatzen dituzten dokumentuak falta dira; 

• Kontratistaren gastuen erregistroetan egiaztatu da, adibidez, kontratistak ez dituela 

obretarako behar diren materialak erosi, ez duela beharrezko ekipamendurik eta ez 

duela errentan eman edo ez duela lantokian behar den eskulanik. 

1.14. Faktura faltsuak, puztuak edo bikoiztuak 

DESKRIBAPENA:  

Kontratista batek nahita aurkeztu ditu faktura faltsuak, puztuak edo bikoiztuak, bere 

kontura jardunez edo langile kontratatzaileekin kolusioan, ustelkeriaren ondorioz. 

IRUZURRAREN ADIERAZLEAK: 

• Fakturatutako ondasunen edo zerbitzuen ordainagiriak falta dira; 

• Fakturatutako ondasunen edo zerbitzuen eskaera zalantzazkoa da edo ez da 

existitzen; 

• Fakturatutako ondasunak edo zerbitzuak ez daude inbentarioan edo ezin dira horien 

berri eman; 

• Kontratistaren erregistroek ez dute jasotzen lana egin denik edo beharrezko kostuak 

egin direnik; 

• Prezioak, zenbatekoak eta artikuluen edo baldintzen deskribapenak gehiegizkoak 

dira edo ez datoz bat kontratuaren objektuarekin, eskaerarekin, ordainagirien 

erregistroarekin, inbentarioarekin edo erabilera-erregistroekin; 

• Zenbateko bereko hainbat faktura daude; 

• Azpikontratazioak egin dira, bata bestearen atzetik; 

• Eskudiruzko ordainketak egin dira; 

• Paradisu fiskaletan inskribatutako enpresei ordainketak egin zaizkie. 

1.15. Zerbitzu fantasmen emaileak 

DESKRIBAPENA:  

Kontratistek enpresa fantasmak sortzen dituzte eskaintza osagarriak kolusioan 

aurkezteko, kostuak puzteko edo fikziozko fakturak sortzeko. 

IRUZURRAREN ADIERAZLEAK: 

• Kasuren batean, zerbitzu-hornitzaileen helbideak ez daude; 

• Kasuren batean, zerbitzu-hornitzailea ezin da aurkitu enpresen direktorioetan, 

Interneten, Googlen edo bestelako bilaketa-tresnetan, etab.; 

• Zerbitzu-emaileak aurkeztutako zerrendako helbideak edo telefono-zenbakiak 

gezurrezkoak dira; 

• Paradisu fiskal batean inskribatutako enpresa batera jotzen da. 

1.16. Produktuak ordezkatzea 

DESKRIBAPENA:  

Kontratuan zehaztutako artikuluen ordez kalitate txikiagoko beste batzuk jartzea da 

kontua, erosleak horren berri izan gabe. 

IRUZURRAREN ADIERAZLEAK: 

• Alde nabarmena dago zenbatetsitako kostuen eta materialen benetako kostuen 

artean; 

• Produktuengandik espero den itxura ez dator bat errealarekin; 

• Enbalaje ez-ohikoak edo generikoak erabiltzen dira. Adibidez, ohikoak ez diren 

bilgarriak, koloreak edo marrazkiak; 

• Aldeak daude produktuen identifikazio-zenbakien eta argitaratutakoen artean, 

katalogoan edo zenbaki-sisteman agertzen direnen artean; 

• Funtzionamendu-probetan hautemandako akatsen kopurua batez bestekoa baino 

handiagoa da, ordezko pieza goiztiarrak behar dira edo mantentze- edo konponketa-

kostuak handiak dira; 

• Betetze-ziurtagiriak kualifikaziorik gabeko edo ziurtatu gabeko pertsona batek 

sinatzen ditu; 

• Serie-zenbakiak ez dira ohikoak edo ezabatuta daude eta/edo serie-zenbakiak ez 

datoz bat fabrikatzailearen zenbaki-sistema legitimoarekin; 

• Fakturaren inbentarioan agertzen diren artikuluen zenbakiak edo deskribapenak ez 

datoz bat eskaeran aurreikusitakoarekin. 

1.17. Auditoretza-pista galtzea 

DESKRIBAPENA:  

Erakundeak ez ditu betetzen auditoretza-pistari buruzko Europako, estatuko eta/edo 

autonomia-erkidegoko araudian ezarritako baldintzak. 

IRUZURRAREN ADIERAZLEAK: 

• Erakundeak alde batera utzi du auditoria-pista bermatu ahal izateko kontratazioaren 

dokumentazio zuzena; 

• Kontratazioak saihestu egiten du eragiketaren ondoriozko gastuak dokumentatzeko 

modua; 

• Ez da bete dokumentuak kontserbatzeko betebeharra. 

 

Bi. Legegintzako erreferentzia gisa sartu da Euskal Enplegu Publikoari buruzko 

abenduaren 1eko 11/2022 Legea, enplegatu publikoen jokabide-kode etikoa arautzeari 

dagokionez. 

ETIKA- ETA JOKABIDE-KODEA 

 

Euskal Autonomia Erkidegoak Erakunde Harremanetarako sailburuordearen azaroaren 

22ko 67/2016 Ebazpena onartu zuen. Ebazpen horren bidez, Euskal Autonomia 

Erkidegoko Administrazioko eta haren sektore publikoko kargu publikodunen Etika eta 

Jokabide Kodearen testu bategina onartzen duen Gobernu Kontseiluaren Erabakia 

argitaratzea xedatzen da, eta kode horri aurreikuspen berriak gehitzen zaizkio, zeinaren 

funtzioak eta eskumenak Gobernantza Publiko eta Autogobernu Sailaren mendeko Etika 

Publikorako Batzordeari baitagozkio. 

 

Hiru lurralde historikoetako foru-aldundiek kode etikoak dituzte: 477/2015 Erabakia, 

irailaren 3ko Diputatuen Kontseiluarena, Arabako Lurralde Historikoko kargu 

publikodunen eta sektore publikoko ordezkarien Etika eta Gobernu Onaren Kodea 

onartzen duena. Bizkaiko Foru Aldundiaren Europako Funtsen Kudeaketako Arriskuen 

Kudeaketaren arloko Etika eta Jokabide Kodea. Gipuzkoako Enplegu Publikoaren Etika 

eta Kudeaketa Onaren Kodea. 

 

Plan hau aplikatu behar zaien erakundeek, halakorik ez badute, Kode Etiko bat egin 

beharko dute beren zerbitzuko langileentzat. Kode horretara STEParen betearazpenean 

erakunde betearazle gisa parte hartzen duten pertsona guztiak atxiki beharko dira, kargu 

publikoak izan edo ez. 

 

Etika eta Jokabide Kodearen helburua iruzurgileei iruzur egiteko asmoa kentzea eta 

tartean dauden agintariek eta langileek iruzurrari aurre egiteko ahalik eta konpromisorik 

handiena hartzea izango da, bai eta osotasuna, objektibotasuna, kontu-ematea eta 

zintzotasuna sustatzea ere. 

 

III. eranskinean eredu bat erantsi da, ezartzen den etika- eta jokabide-kodeak izan 

behar dituen gutxieneko baldintzak zehazten dituena. Euskal administrazioetan 

indarrean dauden kargu publikodunentzat indarrean dauden kode etikoak, Enplegatu 

Publikoaren Oinarrizko Estatutuaren Legearen testu bategina onartzen duen urriaren 

30eko 5/2015 Legegintzako Errege Dekretuak eta Euskal Enplegu Publikoari buruzko 

abenduaren 1eko 11/2022 Legeak zerbitzari publikoei eskatzen dizkieten balio etikoekin 

batera, horiek egiteko funtsezko abiapuntua izango da. 

Bigarrena. Aldaketa hori Euskal Autonomia Erkidegoko webgunean (Euskadi.eus - Eusko 

Jaurlaritzaren informazioa, tramiteak eta zerbitzuak), Eusko Jaurlaritzaren Gardentasunaren eta 

Datuak Bistaratzearen Atarian (Gardena - Gardentasuna Eusko Jaurlaritzan)  eta Ekonomia, Lan 

eta Enplegu Sailaren webgunean (Ekonomia, Lan eta Enplegu Saila - Eusko Jaurlaritza - 

Euskadi.eus) argitaratutako plan horren dokumentuan sartzeko agintzea. 

 

 

 

 

Gasteizen, 2025eko urtarrilaren 15ean. 

 

 

 

 

 

 

Mikel Torres Lorenzo. 

BIGARREN LEHENDAKARIORDEA ETA 
EKONOMIA, LAN ETA ENPLEGUKO SAILBURUA 

https://www.euskadi.eus/hasiera/
https://www.euskadi.eus/hasiera/
https://www.gardena.euskadi.eus/hasiera/
https://www.euskadi.eus/eusko-jaurlaritza/lan-enplegu-saila/
https://www.euskadi.eus/eusko-jaurlaritza/lan-enplegu-saila/

